
ТАҚРИЗИ

муқарризи расмӣ ба рисолаи диссертатсионии Абдулманнонзода 

Муҳаммадсиддиқ Абдуҷаббор дар мавзуи «Поэтикам ғазалиёти Саъдӣ» 

барои дарёфти дараҷаи илмии номзади илми филология аз рӯйи 

ихтисоси 10.01.08 -  Назарияи адабиёт. Матншиносӣ

Дар таърихи адабиёти тоҷику форс Шайх Муслиҳиддин Саъдии 

Шерозӣ аз мақоми басо арҷманд бархурдор буда, нақши ин суханвари тавоно 

дар рушду такомули назму наср лоиқи ситоиш аст. Агар «Гулистон»-и ӯ 

намунаи беҳтарини наср бошад, пае «Бӯстон» ва қасоиду қитъаоти ин шоири 

номвар комилтарин намунаҳои назми воло ва шеъри оламгири тоҷику форс 

маҳсуб мешаванд. Шинохти ҷойгоҳи ин адиби барҷаста ва арзиши баланди 

ҳунарии мероси маънавии ӯро аз замони зиндагияш то ба ин дам 

суханшиносону бинишварон таъкид намуда, ахди маънй дар ҳар давру замон 

ба рашҳаи қалами Шайхи аҷал(л) -  Саъдии Шерозӣ арҷ мегузоранд.

Ҳамин истеъдоди нодир ва завқу табъи ин суханпардози нотакрор дар 

эҷоду такомули жанри ғазал боис гаштааст, ки ӯро устоду пайғамбари 

ғазалсароён номида, дар фосилаи беш аз ҳаштсад сол шуарои зиёд пайраву 
пайгузораш бошанд.

Дар хусуси мартабаи шоирии Саъдӣ, аз ҷумла ҳунари ғазалсароии ӯ, 

муҳаққиқони ватанию хориҷӣ таҳқиқоти зиёд анҷом додаанд, ки ҳосили 

мулоҳизоти онон дар таъйини мақоми шоирии Саъдӣ, хоссатан, дар шинохти 

истеъдоду маҳорати вай дар эҷоди жанри ғазал ба пажӯҳишгарон ҳамчун 

раҳнамо кӯмак мерасонад. Дар пешбурди саъдишиносии беш аз як қарни 

охир суханшиносону шарқшиносони аврупоиву эронӣ ва русу тоҷик, амсоли 

Эдуард Браун, Ҳирмон Эте, Сайид Нафисӣ, Забеҳуллоҳи Сафо, 

Маликушшуаро Баҳор, Муҳаммадалии Фурӯғӣ, Ваҳиди Дастгардӣ, Зиё 

Муваҳҳид, Е.Э.Бертеле, И.С. Брагинский, М.Л. Рейснер, Садриддин Айнӣ, 

Абдулғанӣ Мирзоев, Иброҳим Ализода, Нозирҷон Қулматов, Назира 

Қаҳҳорова, Саҳобиддин Сиддиқов ва адабиётшиносони дигар ибтикороти 

шоиставу арзишмандро рӯйи кор оварда, ҷодаҳои маърифати рӯзгору 

осори ин шоиру нависандаи тавоноро ҳамвору осон намудаанд. Дар



баробари ин, перомуни зиндагиномаву эҷодиёт, вижагиҳои ҳунарӣ ва 

хусусиятҳои гуногуни осори назмию насрии Саъдии Шерозӣ аз ҷониби 

донишварони ҳамзамони мо корҳои зиёди арзанда ба вуҷуд омада истодаанд, 

ки дар ҳалли нуктаҳои мухталифи саъдишиносӣ аз манфиат холӣ нестанд.

Яке аз чунин таҳқиқоти қобили таваҷҷуҳ рисолаи диссертатсионии 

унвонҷӯ Абдулманнонзода Муҳаммадсиддиқ Абдуҷаббор «Поэтикам 

ғазалиёти Саъдӣ» мебошад, ки барои ҳимоя ба Шурои диссертатсионии 

назди Муассисаи давлатии таълимии «Донишгоҳи давлатии Хуҷанд ба номи 

академик Бобоҷон Ғафуров» пешниҳод гардидааст.

Диссертатсияи мазкур аз ҷиҳати сохтору мундариҷа, фарогирии 

мавзуъ, масоили мавриди таҳқиқ пажӯҳиши нав буда, дар саъдишиносии 

муосири тоҷик бо тозакориву ҷустуҷӯҳои огоҳона имтиёз дорад.

Рисолаи илмии мавриди назар аз муқаддима, се боб, ҳафт фасл, ду 

зерфасл, хулоса ва китобнома иборат аст. Шуруъ карда аз муқаддима кӯшиш 

бар он рафтааст, ки мубраму муҳим будани мавзуи пажӯҳиш, дараҷаи 

омӯзиш, мақсаду вазифаҳо, объекту предмета тадқиқ, асосҳои назариявию 

методологӣ, сарчашмаҳо, аҳаммияти назариявию амалии диссертатсия ва 

дигар нукоти марбут ба он бо такя ба осори Шайх Саъдӣ ва афкори 

донишмандони саъдишинос арзёбӣ гарданд. Дар сароғози пажӯҳиш муаллиф 

таърихчаи тадқиқи ғазалиёти Саъдиро аз ҷониби донишмандон шарҳу тавзеҳ 

дода, зарурати интихоби мавзуъ ва афзалиятҳои ҷустуҷӯҳои илмии хешро 

муайян намудааст.

Дар боби якуми диссертатсия, ки «Саъдии Шерозӣ ва рушду таҳаввули 

жанри ғазал» унвон дошта, аз аз ду фасл иборат аст, муаллиф дар хусуси 

ташаккул ва тавсеаи эҷоди ғазал то замони Саъдӣ, таҳаввули жанри мазкур 

дар эҷодиёти ӯ, нақши ин шоир дар вусъати маънисозиву тасвирпардозӣ ва 

халқи маонӣ, мавзуъҳои асосии ғазалиёти «Афсаҳулмутакаллимин» ва дигар 

ҷанбаҳои сохториву маъноии ғазал таҳқиқот бурдааст. Марҳилаҳои рушду 

такомули жанри ғазал дар эҷодиёти Саъдӣ дар фасли аввали боби мазкур ба 

таври шоиста баррасӣ гашта, бо мисолҳои барҷаста аз ашъори шоир собит 

гардидаанд.

Дар фасли дуюм муаллиф дар хусуси мавзуъҳои марказии ғазалиёти 

Саъдй, амсоли ишқу муҳаббат, ақоиди фалсафию ахлоқӣ ва ирфонии ӯ 

андеша ронда, нишонаҳову хусусиятҳои марбут ба ин мавзуотро мавриди 

таҳқиқ қарор додааст. Диссертант барои баррасии ҳамаҷонибаи мавзуъҳои 

ёдшуда баробари интихоби абёти ҷолиб, онҳоро аз ҷиҳати ифодаву тарзи 

баён, ҳунари маънисозиву тасвиргарй таҳлил намуда, барои тасдиқи 

андешаҳояш аз асару мақолаҳои саъдишиносони ватанию хориҷӣ далел 

меоварад. Рисоланавис саъй менамояд, ки мустақилияти андешаҳои худро 

дар заминай мавзуъҳои меҳварии ғазалиёти Саъдй, махсусан, мавзуи ишқ, бо 

тамоми паҳлуҳову маъноҳояш, тадқиқ намояд.

Боби дуюми диссертатсия «Сохт ва композитсияи ғазалияти Саъдй» 

унвон дошта, муаллиф дар се фасл масоили муҳимми вобаста ба сохтори ин 

навъи эҷодиёти шоирро мавриди тадқиқ қарор медиҳад. Масалан, дар фасли 

якум мавзуи авзони ғазалиёти шоирро баррасй намуда, дар фасли дуюм оид 

ба қофия ва чигунагии корбурди он ва дар фасли сеюм дар хусуси вижагиҳои 

истифодаи радиф мулоҳиза рондааст.

Дар фасли аввали ин боб вазнҳои серистифодаи ғазалиёти Саъдй 

омӯхта шуда, бино ба таъкиди диссертант шоир ғазалҳои хешро бештар дар 

баҳрҳои аслию фаръие, монанди ҳазаҷ, раҷаз, рамал, мутақориб ва музореъ, 

сареъ, мунсареҳ, муҷтас(с) ва хафиф эҷод намудааст ва бозёфтҳои завқу 

илҳоми худро дар бозтоби ишқу ахлоқ ва ҳикмату ирфон маҳз дар қолаби ин 

баҳрҳо ифода кардааст. Муаллиф вобаста ба авзони мазкур мисолҳои дуруст 

оварда, ҳар як андеша ва мубоҳисоти оростаашро огоҳона собит менамояд.

Дар мавриди корбурди қофия муаллиф саъй намудааст, ки ҳам дар 

хусуси қофияи аслӣ, ки ба ҳукми вожагони охири байт (ё қабл аз радиф) 

истифода мешаванд ва ҳам дар бобати қофияҳои дарунии байт, ки ҳукми 

зинати дохилй ва тарсеъро доранд, муҳокимаронй намояд. Нуктаи қобили 

таъкид дар ин маврид нишон додани навпардозиҳои Саъдй дар корбурд ва 

бофту тофти қофияҳои мутааллиқ бар ҳиссаҳои гуногуни нутқ мебошад. 

Муаллиф дарёфтааст, ки агар дар ғазалиёти Саъдй яке аз роҳҳои муҳимми 

таъмини мусиқй -  ин истифодаи баҳрҳои хушоҳанг ба ҳисоб равад, ҷанбаи

муҳимми дигар дар оҳангдору мутантан кардани калом -  ин эҷоди тараннуму 

хушоҳангӣ дар матни абёти ғазал мебошад, ки ба василаи қофияҳо, хусусан, 

қофияҳои дарунй ба вуҷуд оварда мешавад.

Дар фасли сеюми боби мазкур масъалаи корбурди радиф дар 

ғазалиёти Саъдӣ ва вижагиҳои аслии он тадқиқ шуда, як ҷанбаи ҳунари 

интихоби ин унсури вазн дар сабки ин суханвар, ки ба корбурди вожагони 

камистеъмол пайванд мегирад, тадқиқ гардидааст. Муаллиф андешаҳои 

худро дар мавриди радифҳое, ки бо феълҳои «бибошад», «дидаме», «диҳод», 

«менаравад», «ӯфтад» ба вуҷуд омадаанд ва ҳамчунин, вожаҳое, ки 

мутааллиқ бар дигар ҳиссаҳои нутқ мебошанд, ҳамоҳанг намуда, бо овардани 

мисолҳо аз ғазалиёти Саъдӣ гуфтори хешро тақвият мебахшад.

Дар боби сеюми диссертатсия -  «Вижагиҳои сабкӣ ва бадеии ғазалиёти 

Саъдӣ» муаллиф дар ду фасл оид ба сабки баён ва саноеи шеърии 

серистифода дар ғазалиёти шоир таҳқиқот бурдааст. Рисоланавис ҳунару 

маҳорати волои Шайх Саъдиро дар эҷоди ғазал дуруст дарк намуда, ба 

коргоҳи мазмунсозиҳову тасвирпардозиҳои шоиронаи ӯ ворид шуда, ин 

адиби машҳурро на танҳо соҳибсабк, балки соҳибмактаб низ дарёфтааст (саҳ. 

89).

Ин андешаи муаллифи диссертатсия комилан қобили дастгирй аст, 

зеро Саъдии Шерозӣ аз зумраи эҷодкорони номдорест, ки ашъори 

дилнишинаш ҳанӯз дар айёми зиндагонии ӯ сармашқи садҳо шоир қарор 

гирифта, ғазалиёти дилангезаш боиси тазмину татаббуи ахди завқ 

гардидааст.
Дар ин қисмати диссертатсия унвонҷӯ нишонаҳои услубии ғазалиёти 

шоирро дар вижагиҳое, амсоли содабаёнию сахди мумтанеъ, ҳифзи вахдати 

мавзуъ, калимасозиву ибораороӣ, корбурди таъбиру ифодаҳо ва масалу 

мақолоти халқӣ, истифодаи зиёд аз тамсил шинохта, барои исботи афкори 

худ намунаҳо овардааст.
Омӯзиши хусусиятҳои бадеии ғазалиёти Саъдӣ бидуни маърифати 

саноеи шеърӣ ва анвои онҳо ба даст намеояд. Аз ин рӯ, унвонҷӯ дар ин боб 

ҳушмандона аз рӯйи хосияти ҳар як санъати сухан ба таркиби ғазалиёти

шоир фурӯ рафта, санъатҳои бадеии тамсил, ташбеҳ, истиора, талмеҳ, тазод 

ва ташхисро аз василаҳои пуркорбурд ва зиннатдиҳандаи ашъори ин шоир 
донистааст.

Хулосаи диссертатсия, ки тибқи талаботи меъёрҳои муқарраршуда 

ҳамчун натиҷаҳои асосии илмӣ ва тавсияҳо оид ба истифодаи амалии 

дастовардҳо омадааст, шомилу ҳомили ҷустуҷӯҳои саҳеҳу амиқи муҳаққиқ 

мебошанд. Муаллиф хулосаву бардоштҳои асосияшро дар иртибот ба ҳар 

бобу фаслҳои рисола иброз намуда, ҳосили ковишҳояшро ба таври мушаххас 
баён доштааст.

Рисолаи Абдулманнопзода Муҳаммадсиддиқ Абдуҷаббор бо забону 

сабки илмӣ, шеваи махсуси нигорандагӣ, таҳлилу муҳокимаҳои амиқ ва бо 

риояву бозтоби истиқлоли фикр навишта шуда, корбурди огоҳонаву 

бамавриди сарчашмаҳои боэътимоди илмиву адабӣ аз зуҳури пажӯҳиши тоза 

дар адабиётшиносии муосири тоҷикӣ мужда медиҳанд.

Дар баробари муваффақиятҳо дар диссертатсия баъзе нуктаҳои 

эродшаванда низ ба мушоҳида мерасанд, ки ёдкарди онҳо беманфиат нахоҳад 

буд:

1. Муаллиф дар фаслҳои марбут ба баҳру қофия ва радифҳои 

ғазалиёт, теъдоди саноеи шеърӣ ва дигар масъалаҳо усули омориро ба хотири 

таҳлили пурвусъати мавзуъ, нишон додани чандомади унсурҳои шаклию 

сохтории шеър ба кор бурда, манзараи умумии ғазалиёти Саъдиро равшан 

нишон дода бошад ҳам, дар хулосаҳо аз ин ҷиҳати пажӯҳиш ёдовар 

намешавад. Ба андешаи мо, дар хулоса мушаххасу мукаррар иброз доштани 

натиҷаи ҷустуҷӯҳои илмӣ арзиши тадқиқотро хоҳад афзуд.

2. Дар рисола пайванди мазмуну мундариҷаи ғазал бо зиндагиномаи 

Шайх Саъдӣ хеле кам баррасӣ гардидааст. Ба назари мо, шинохти лаҳзаҳои 

умри пурошӯби шоир аз батни тасвирҳои шоирона дар муқаррар намудани 

ҳунари тамомиёри ин суханвар корсоз меафтод.

3. Таҳқиқот шомили маҷмуи ибтикороти Шайх Саъдӣ дар эҷоди 

ғазал бошад ҳам, абёти шоҳиди ифодакунандаи ҳунари калимасозӣ ва 

ибораороии шоир камтар ба назар мерасанд.

4. Фасли аввали боби дуюм, ки ба муайян кардани авзони ғазалиёти 

Саъдӣ нигаронида шудааст, ҳаҷман кам буда, ҳамагӣ 11 саҳифаро дар бар 
мегирад.

5. Дар рисола баъзан вожаҳову ибораҳои арабии камистеъмол, 

амсоли «қавофӣ», «лаззот», «ҳовй», «шохиса», «ба ҳайси», «тақарруб ҷустан» 

ва монанди инҳо мушоҳида мешаванд, ки иваз кардани онҳо бо муродифҳои 

серистеъмолашон ҷоизтар аст.

Эродҳои мазкур халали ҷиддиеро дар таҳқиқоти анҷомёфта ба вуҷуд 

намеоваранд ва ба инобат гирифтани онҳо бар салоҳдиди муаллифи 

диссертатсия мебошад. Итминон дорем, ки таваҷҷуҳи диссертант ба ин 

нуктаҳо муҷиби афзудани ҳусни корҳои минбаъдаи ӯ хоҳад гашт.

Дар маҷмуъ, таҳқиқоти диссертатсионии Абдулманнонзода 

Муҳаммадсиддиқ Абдуҷаббор дар мавзуи «Поэтикаи ғазалиёти Саъдӣ» ба 

талаботи меъёрҳои муқаррарнамудаи Комиссияи Олии Аттестатсионии назди 

Президента Ҷумҳурии Тоҷикистон ҷавобгӯ буда, муаллиф барои дарёфти 

дараҷаи илмии номзади илми филология аз рӯйи ихтисоси 10.01.08 -  

Назарияи адабиёт. Матншиносӣ сазовор аст.

лсмӣ, 6r^'C/V Мирсаидов 

«А /  филология,'f/j  ̂ вилоятии 0

Мирсаидов Баҳром Тоҳирович, номзади илми 

Сурога: 735700,
Ҷумҳурии Тоҷикистон, 
вилояти Суғд, шаҳри Хуҷанд, 
хиёбони Исмоили Сомонӣ 1 
www.asiri.tj; E-mail: somonzod@mail.ru
Тел: 8-3422-6-43-23

